
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Галсанбалдангийн Ловор

	Зохиолч Г. Ловор Сүхбаатар аймгийн Онгон сумын нутагт 1937 онд төржээ. Г. Ловор 1961 онд Улсын багшийн дээд сургууль, мөн ЗХУ-д коммунист намын дээд сургуулийн сэтгүүлчийн ангийг 1977 онд төгсжээ.

	Багачууд хүүхдэд зориулж «Шидэт анги», «Жимсний хаяг», «Нэрээ хэлдэг шувуу», «Үгийн албан», «Хамгийн үнэтэй бэлэг» зэрэг ном бичжээ.

	 

	
ХАМГИЙН ҮНЭТЭЙ БЭЛЭГ

	Санааг сургуулиасаа ирэхэд хаалгыг нь дүү Энхэрмаа тайлж өгөв.

	— Ээж, чамд энэ бичиг орхисон гээд тэр нугалсан цаас авчирч өгсөнд «Маргааш мартын найман. Ээж нь үс гэзгээ засуулахаар явлаа. Удахгүй ирнэ!» гэж бичсэн байжээ.

	Санаа, дүрэмт хувцсаа тайлж, гар нүүрээ угаагаад цай хоол ууж идэж суухдаа бодов.

	«Нээрээ маргааш эмэгтэйчүүдийн баярын өдөр шүү дээ. Багшдаа болохоор цэцэг барьж баяр хүргэсэн мөртөө ээж дүү хоёртоо зүгээр байж болохгүй. Ээж маань лав гомдсон байх. Тэгээд над сануулах гэж энэ бичгийг орхио биз».

	Тэгээд босож дүүгээ харвал түүнийг хайхарсан янзгүй шагай нясалж суув.

	«Бас гомдчихож. Ээж дүү хоёроо одоохон баярлуулдаг хэрэг ээ» гэж бодсоноо

	— Энхэрмаа, миний дүү яагаад уурлаав? гэж асуулаа.

	— Үгүй, би уурлаагүй.

	— Чи дуугүй л суугаад байна шүү дээ гэсэнд харин

	— Над алим бий. Багш өгсөн. Бас чихэр бий. Ээж өгсөн. Аав бас боов өгнө гэсэн. Дэлгүүр рүү явсан. Маргааш цэцэрлэг амарна. Би цэцэрлэгтээ явахгүй гэв.

	«За тэр надаас бусад нь баяр хүргэж шүү дээ» гэж бодоод

	— Энхэрмаа, миний дүү ахынхаа зурагтай номыг үзэх үү? гэж аргадангуй хэлэхэд

	— Үгүй гэж аягүйцэв.

	«Яах билээ, бүр гөжүүд зан нь хөдөлчхөж» гэж бодоод

	Санаа:

	— Мартын найман болж байхад уурлаж болдоггүй юм шүү дээ гэвэл:

	— Үгүй ээ! гэж биеэ займчин шалан дээр тийчгэнэж ойчив. Энхэрмаа нэг ингэж уурлавал дуртай юмыг нь өгч салахаас нааш яах ч аргагүйг Санаа мэднэ.

	— За яамаар байна, миний дүү? гэж түүнийг царайчлан асуухад

	— Би чиний үзгийг барьж үзмээр байна гэж уйлагнан өгүүлэв.

	Санаа өөрийн үзэгтээ тун хайртай билээ. Дөнгөж энэ өнгөрсөн намар сургуульд ороход аав нь дэлгүүрээс авч өгсөн байжээ. Үзгийн хошуу нь солбичихвол үзэг муухай гардаг гэдгийг Санаа сайн мэднэ. Хэд хэдэн удаа үзгээ шалан дээр унагааж, энэ зовлонг үзсэн билээ. Түүнээс хойш үзгээ хайрлаж хямгадаж байхгүй бол хэчнээн зөв бичлээ ч бичгийн хичээл дээр олигтой дүн авдаггүйг тэр андахгүй. Тиймээс дүүдээ үзгээ хавьтуулдаггүй байжээ. «Энэ удаа яая гэх вэ, ганц төрсөн дүүгийн минь баяр болж байхад уурлуулаад яах вэ» гэж бодлоо.

	— Миний дүү шалан дээр битгий унагаагаарай. Үзүүрийг нь чанга дарж болдоггүй юм шүү! гээд үзгээ өгчхөв.

	Энхэрмаа баярлаж босоод цаас гуйж гарлаа. Одоо яая гэх вэ, тооныхоо дэвтрийн голоос нэг хуудас тастаж өгсөнд шууд л тахир махир зураас эрээчив.

	— Ийм юм зур! Ах нь зааж өгье! гээд Санааг үзгийг нь авах гэтэл:

	— Үгүй ээ гэж унтууцав.

	«За яах вэ, өөрөө мэдэг! Уурлуулснаас дураараа байг!» гээд Санаа «Одоо ээжийгээ яаж баярлуулах вэ?» гэж бодов. Гэрээ шүүрдэх гэтэл ээж нь сайхан цэвэрлээд, бүр шалаа гялалзтал угаачихсан байв. Ийш тийш баахан харж, хийх ажил олж ядлаа. Тэгтэл толгойд нь гэнэт нэг бодол зурсхийн орж ирэх нь тэр.

	— Одоохон! гэж босон харайснаа:

	— Миний дүү хоол идэхгүй юу? Бүр гоё... гэсэнд Энхэрмаагийн нүд сэргэж:

	— Тэгье! гэж уриалгахан дуу алдав.

	— Миний дүү ямар хоолонд дуртай вэ?

	— Ямар билээ?... аан тийм, будаатай гэнгүүт Санаа

	— Одоохон, чи сууж бай! гээд огло харайн гал зуухныхаа өрөөнд оржээ. Тэгээд

	— Будаатай, бу...даа...тай гэж гунганан амандаа үглэснээ «Ээжийн санаанд таарах болов уу?» гэж жаахан сэтгэл нь доноголзов. Гэсэн ч шууд л тогооныхоо тэн хагасаар нэг, цагаан будаа хийчхэв. Жаахан ус нэмж, хоовон дээрээ тавиад залгачихлаа. Тэгээд цаг харж, хичээлийнхээ даалгаврыг гаргаж хийх гэтэл Энхэрмаа

	— Надад машин зурж өг өө! гэж шаардав. Түүний нь зурж өгтөл

	— Байшин!... гэж дахин цаасаа түлхэв. Гэр, тэрэг, хонь, ямаа гэж дараалан шалсан болгоны нь зурах гэж суусаар нэг мэдсэн 20-оод минут болчихсон байв. Сандран гал зуухныхаа өрөөнд гүйн орвол цагаан будааны сагасан шүүс асгаран, тогоог нь халтартуулсан байлаа. Тагийг нь сөхвөл ус юу ч үгүй болж, сагсайсан будаанаас хэншүү үнэртэх ажээ. Хутган үзвэл дороо шатаж, тогоонд наалдчихсан хар будаа хусуурын үзүүрт өртөнө. Амсаж үзвэл чулуу шиг хатуу, бас шатмагдуу амттай. Энхэрмаа аягаа барьчихсан дэргэд нь зогсоно. Санаа, нэрэлхэхдээ:

	— Болоогүй байна, жаахан хүлээж бай! гээд тогоондоо ус нэмж, 

	— Бас давс хийх хэрэгтэй гээд савтай давсаа тонгойлговол тэн хагас нь асгаран орчхов.

	— За одоо ёстой гоё будаатай хоол болно, тийм ээ? гэж Энхэрмаа цовхчих нь халаг баярлана.

	Тэгээд дүүгийнхээ хүслээр гол цаасаа ар өвөргүй болтол элдэв юм зурсаар байтал хэдий ч хугацаа өнгөрснийг бүү мэд. Гал зуухны өрөөнөөс хэншүү ханхлан шажигнах чимээнд дуудагдан босов. Санааг будаагаа хутгачхаж завдаа ч үгүй шахам байтал Энхэрмаа тэвчээр алдаж:

	— Өгөөч, өгөөч! гэснээр будаанаас халбагадаж үлээн хөргөөд амсуулбал ярвайснаа тургиж хаяв. Өөрөө амсаж үзвэл идэхийн аргагүй шорвогоос гадна заглуун хэвээрээ. Санаад тэр дороо элсэн сахар бодогдож, хэд хэдэн халбага хийж амсвал бас л гашуун янзаараа. Ахин дахин нэмсээр уут элсэн сахрын тэн хагасыг нь ортол хийсэн ч гашууны нь дарсангүй. Тэгэхээр нь цуу хутгав. Болсонгүй. Дэргэдээс нь салахгүй идье гэж шалаад байсан дүү нь харж ядаад цөхөрсөн ч юм уу алга болсон байв.

	Санаа хэншүүний үнэрийг дарах гэж цонхныхоо сэхээвчийг онгойлгож байхдаа гэнэт сонгино саналаа. Тэр дороо сонгино арилгаж хэрчвэл нүд нь хорсож, нулимс асгарна. Хажуу тийшээ харсан ч нэмэргүй. Тэгэхлээр нь сандал дээр гарч цонхны сэхээвч рүү нүүрээ хандуулж, тэмтчин арай чүү хэрчихчээ болов. Сонгиноо тогоотойдоо хольж хутгахад шатмаг будаа нь алаглаж, хар цоохор харагдана. Амсахад гашуун ч юм шиг, гайгүй ч юм шиг, харин жаахан нялуун үнэр ханхалж байв. Санаа «Ээжид амттай ч санагдаж болох юм. Түрүү давстай юм долоочихсон болохоор миний хэл гашуун оргиод байгаа байх. Харин яагаад болдоггүй будаа вэ?» гэж хачирхан гайхна. Тэгтэл хаалга зөөлөн тонших сонсогдсонд гар хуруу нь бөөн чернил болчихсон Энхэрмаа

	— Ээж ирлээ, ээж ирлээ дээ! гэж хаалга руу гүйх харагдав. Сая сэхээ авсан Санаа зөрж, түүний өрөөг нь шагайв. Мөнөөх хайртай үзэг нь хоёр хэсэг болон хагарчихсан, сордог олгой нь тасарчихсан, шалан дээр хэвтэж харагдав. Ээж нь хаалга нээгдэв үү үгүй юу л:

	— Юу вэ, та минь, юу шатаж байна? гэж дуу алдав.

	Санаа ах сайхан хоол хийж байгаа гэж Энхэрмааг учирлан хэлэхийг сонсоод ээж нь шууд гал зуухны өрөө рүү орж:

	— Санаа чи хаа байна? гэж дуудав.

	Санаа хэмхэрсэн үзгээ барьж урд өрөөнөөс урам муутайхан гарч ирснээ:

	— Ээж ээ, би Энхэрмаа та хоёрт бэлгийн оронд сайхан хоол хийх гэсэн юм л даа гэж түгдчин хэлэхэд

	— Сайн хэрэг байна! гээд тогооныхоо тагийг сөхүүтээ нүдээ том болгон, залгуурыг салгаж:

	— Санаа, чамд баярлалаа! Энхэрмаа бид хоёр мартын энэ баяраар гомдохгүй. Биднийг баярлуулах гэсэн чиний санаа бэлгээс үнэтэй юм гэж инээвхийлэн хэллээ.

“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1981 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖ" номын ӨМНӨХ ҮГ

	 

	ҮЛГЭР ТӨГСГӨЛГҮЙ ҮРГЭЛЖИЛНЭ

	 

	Үр хүүхдээ сайн хүн болгохын тулд үнэмшилтэй сайхан үлгэр зохион ярьдаг ард түмний мөнхийн уламжлал төгсгөлгүй үргэлжилсээр байна. Манай эх оронд социализм байгуулах бадрангуй сайхан үйлсийн тухай шинэ үлгэрийн анхны хуудас сөхөгдсөнөөс хойш өнгөрсөн жилүүдэд монголын уудам цэлгэр нутаг, түүний хүн ардын сэтгэл санаанд танигдашгүй гүнзгий өөрчлөлт гарч, тэр үйл явдлын тухай цоо шинэ үлгэр туульс зохиогдлоо. Хоцрогдсон нүүдлийн мал аж ахуйтай орныг социалист хөдөө аж ахуй, аж үйлдвэрийн орон болгон хувиргаж, хөрөнгөтний нийгмийн хөгжлийн урт шатыг алгасуулан хөгжүүлж, өчигдөрхөн уур нүдүүр хэрэглэж байсан хүнийг өнөөдөр цахилгаанаар ажиллах механикжсан том үйлдвэрийн ажилчин болгож, өчигдөрхөн үхэр тэргээр гэлдэрч явсан ардыг өнөөдөр дуунаас хурдан нисэх онгоцны жолоо дээр суулгаж өгсөн тийм ид шидтэний тухай бичсэн ямар ч зохиол нь үлгэр туульсын шинжтэй байхаас аргагүй юм.

	Жараад жилийн тэртээх хүүхдүүдэд ээж аав нь жилийн газрыг сараар товчилдог жигүүрт морин, юу санасан есөн хүслийг бүрдүүлэх чандмань эрдэнийн тухай үлгэр ярихад тэд үнэмшиж тийм ид шидтэй болох сон гэж мөрөөддөг байлаа. Тэгвэл өнөөгийн хүүхдүүдэд тийм үлгэр огтхон ч сонирхогдохгүй болжээ. Яагаад гэвэл тэд өөрсдөө үлгэр шиг үйл явдлын гүнд, монгол орны нүүр царайг танигдахгүй болгон хөгжүүлж буй ид шидтэй хүмүүсийн дунд аж төрж, тийрэлтэт онгоц, электрон машин, өнгөт телевизор, өөрөө ажиллах суурь машин, дуу болоод дүрс хураагч хэрэгсэл, сансрын болоод бичил биеийн дуран авай зэрэг орчин үеийн техник шинжлэх ухааны ид шидтэнүүдийн хүрээлэл дунд сурч хөдөлмөрлөж байна. Хэдхэн жилийн өмнө, гуч дөчөөд оны үед радио анх сонсохдоо чөтгөр шулам гэж, кино анх үзэхдээ сүнс сүг дүрс гэж цочин бишүүрхэж, чийдэнгийн асаж байгаа шилнээс тамхиа нэрэх гэж гаансаа түүнд нааж байсан тэр л хүмүүсийн үр сад өнөөдөр богино долгионы радио, спортын олон улсын тэмцээнд оролцон түрүүлж дэлхийн кино наадмуудаас шилдэг бүтээлийнхээ төлөө алт, мөнгөн цомоор шагнуулж, цөмийн шинжилгээний олон улсын институтэд докторын зэрэг хамгаалж байна.

	Гучаад оны үеийн монгол хүнд хэдэн зуун километрийн алсад болж байгаа үйл явдлыг гэрийн хоймортоо суугаад дууг нь сонсож, дүрсийг нь үзнэ гэвэл тийм юм ярьсан хүнийг «ухаан нь орж гарч байна» хэмээн гайхах байсан. Гэтэл саяхан монголын пионерын байгууллагын 55 жилийн ойгоор Булган аймгийн пионерын ордны тайлан тоглолт Улаанбаатар хотод болоход Булган аймгийн хөдөлмөрчид үр хүүхдийнхээ авьяасыг зурагтын дэлгэцээс гэр гэртээ суугаад харцгааж яг л нийслэлд, улсын хүүхдийн театрт, хүүхдийнхээ тоглолтыг үзэж байгаагаас ялгаагүй баяр жаргалыг эдэлж байлаа. Ингэнэ гэж гучаад оны үед байтугай тавиад оны үед ч хүмүүст ярихад итгэхгүй нь л дийлэнх байх байсан. Гэвч монгол оронд урьдын түүхэнд байгаагүй цоо шинэ үлгэр зохиогдож, амьдралд хэрэгжиж байна.

	Аливаа нэгэн үнэмшмээргүй зүйлийг манайхан «үлгэр шиг юм» гэж хэлдэг. Тэгвэл манай эх оронд гарсаар байгаа өөрчлөлтүүд мөн л үлгэр домог шиг гайхамшигтай мөртөө жинхэнэ бодит байдал мөн билээ. Монголын ард түмний сэтгэл хөдлөм баатарлаг, бадрангуй шинэ туульс эртний уламжлалт газар нутаг дээр маань бодитойгоор сүндэрлэн босож, түүний сүр хүч, суу алдар нь уран зохиолын хуудаснаа мөнхрөн бичигдсээр байна.

	Монгол шинэ туульсын салшгүй бүрэлдэхүүн хэсэг нь шинэ монголын хүүхдийн утга зохиол болжээ. Манай хүүхдийн утга зохиол эх орныхоо социалист өөрчлөлтийн гайхамшигтай үйлсийг жил ирэх тусам яруу сайхнаар дүрслэн харуулахын хамт өөрөө мөн л өсөн өндийж, дуу хоолойгоо улам цээл тунгалаг болгон эх орон, уншигчид, баатруудтайгаа нэгэн хамт өсөн хөгжиж байна.

	Хэрвээ дөч, тавиад оны үед хүүхдийн зохиол ховор юмны тоонд орж, хүүхдийн шилдэг сайн зохиол болон зохиолчийг уншигч түмэн маань мөрөөдөж байсан бол сүүлийн хориод жилийн дотор энэ мөрөөдөл бодит биеллээ олжээ. Үүнийг ардын хувьсгалын 50 жилийн ойгоор гарсан «Хүүхдийн уран зохиолын дээжис» ном бэлхнээ харуулсан билээ. Тэр номд манай хүүхдүүдийн зохиолыг нь сонирхон уншдаг 49 зохиолчийн шилдэг бүтээл орсон байлаа. Түүнээс хойш аравхан жил өнгөрч ардын хувьсгалынхаа 60 жилийн ойтой бид золгож, хүүхдийн зохиолчид өөрсдийн бичсэн шилдэг зохиолын эмхэтгэлийг уншигчдадаа, хувьсгалынхаа яруу алдарт ойдоо өргөн барьж байна.

	Өнгөрсөн арван жил бол түүний өмнөх тавин жилтэй харьцуулахад нүд ирмэх төдий богино хугацаа юм. Гэвч энэхэн богино хугацаанд манай хүүхдийн утга зохиол үлгэрийн хурдаар хөгжсөн гэхэд болох юм. Үүнийг бид ганцхан жишээгээр нотолж болно. Өнгөрсөн арван жилд манай хүүхдийн уран зохиолын уншигчдын хүрээ асар өргөжин тэлж эх орныхоо хил хязгаараас халин гарч дэлхийн хүүхдийн утга зохиолын тавцанд улам бүр хүндтэй байрыг эзлэх замаар хөгжлөө.

	Зөвлөлт Холбоот Улсын хүүхдийн утга зохиолын судлалын гол индэр болсон «Детская литература» сэтгүүл 1974 онд бүтэн дугаараа монголын хүүхдийн утга зохиолд зориулан гаргалаа. Энэ бол ЗХУ болон ер нь гадаад оронд манай хүүхдийн утга зохиолын тухайд асар өргөн хүрээтэйгээр гүн гүнзгий сурталчилсан анхны томоохон ололт, манай хүүхдийн утга зохиолын амьдралд тохиолдсон тэмдэглэлт үйл явдал байлаа.

	«Детская литература» сэтгүүлийн тэрхүү тусгай дугаарт зориулсан асуултад (1974 оны № 11) МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын тэргүүлэгчдийн дарга нөхөр Ю. Цэдэнбалын өгсөн хариу нийтлэгдсэн юм. «Социалист нийгмийн өндөр үзэл сурталтай, үнэнч шударга, хөдөлмөрч гишүүдийг төлөвшүүлэн бий болгож, оюун санааг нь баяжуулан зэвсэглэж, гоо сайхны өндөр хүмүүжил олгоход утга зохиолын үүрэг асар их юм» гэж нөхөр Ю. Цэдэнбал онцлон тэмдэглээд, манай хүүхдийн зохиолчдын амжилтыг өндрөөр үнэлж, манай «Нэрт зохиолчдын сайн сайн бүтээлийн зэрэгцээгээр дэлхийн сонгодог зохиолчид, зөвлөлтийн утга зохиолын шилдэг бүтээлээс монгол хэлнээ орчуулан манай залуучуудыг хүмүүжүүлэх ажилд ашиглахыг онцгой ач холбогдолтой гэж үзэж байна» гэсэн билээ. (Ю. Цэдэнбал «Залуучуудын тухай». Улаанбаатар. 1976 он. 285 дугаар талд).

	Монголын хүүхдийн шинэ утга зохиол Зөвлөлт Холбоот Улс болон ах дүү социалист орнууд, дэлхийн хүүхдийн дэвшилт утга зохиолтой ойртон нягтрах, тэдгээрийн шилдэг ололтоос цуцалтгүй суралцах замаар хөгжиж, өнгөрсөн арван жилд энэ талаар ихээхэн амжилт оллоо. Дэлхийн хүүхдийн зохиолчдын олон улсын анхдугаар бага хурал 1973 онд Москвад болоход манай хүүхдийн зохиолчид анх очсоноос хойш удаа дараа Прага, Москвад болсон хурлуудад ажил хэрэгчээр идэвхтэй оролцож, дэлхий дахины хүүхдийн утга зохиолын тулгамдсан асуудлуудаар саналаа солилцож, их зүйл сурч, уран бүтээлийн цар хүрээгээ өргөтгөн тэлж байна.

	Монгол, Зөвлөлтийн хүүхдийн шилдэг зохиолчдын хамтын түүвэр «Үнэнч нөхөд» гэдэг номыг 1977 онд монгол, орос хэлээр Монгол, Зөвлөлтийн хүүхдийн зохиолчид хамтран бэлтгэж Москва, Улаанбаатарт хэвлүүлэн гаргасан нь мөн л манай хүүхдийн утга зохиолын амьдралд анх удаа тохиолдсон онцгой ач холбогдолтой шинэ зүйл байлаа. «Үнэнч нөхөд» номд Зөвлөлтийн олон үндэстний хүүхдийн зохиолын шилдэг төлөөлөгчид А. Гайдар, Л. Кассиль, Н. Носов, Мустай Карим, С. Баруздин, Л. Пантелеев, Ю. Сотник, В. Медведев нарын 26 зохиолчийн бүтээл, монголын мөн 26 зохиолчийн шилдэг бүтээл оржээ. Үнэн хэрэг дээрээ энэ ном нь ах дүү хоёр орны хүүхдийн шилдэг зохиолчдын бүтээлийн хамтын тайлан, дээжис нь болсон юм. Номын оршлыг ЗСБНХУ-ын социалист хөдөлмөрийн баатар, Лениний шагналт, хүүхдийн алдарт зохиолч Сергей Михалков бичсэн нь дурсгалтай хэрэг болсон гэж би хувьдаа боддог юм.

	Өнгөрсөн арван жилд манай хүүхдийн нэрт зохиолч П. Хорлоогийн «Говийн хүү» гэдэг эмхэтгэл Зөвлөлт улсад хоёр дахь удаагаа орос, мөн узбек хэлээр хэвлэгдэж, Д. Гармаагийн «Хөгжөөнтэй туужууд» орос хэлээр, Н. Надмидын «Сүхбаатарын тухай өгүүллэгүүд» хоёр дахь удаагаа оросоор, Л. Түдэвийн «Хорвоотой танилцсан түүх» орос, украин, молдав хэлээр тус тус хэвлэгдэн гарлаа.

	Монголын хүүхдийн утга зохиолын ололт амжилтыг зориуд сонирхож олон улсын хүүхдийн утга зохиол судлах нийгэмлэг өөрийнхөө ерөнхийлөгч Жеймс Фрейзерийг олон улсын хүүхдийн жилээр 1979 онд манай оронд ирүүлэв. Жеймс Фрейзер манай хүүхдийн утга зохиолын ололт амжилттай танилцаад өндөр үнэлж, монголын хүүхдийн урлаг утга зохиолоор Америкийн нэгдсэн улсад нүүдлийн үзэсгэлэн гаргах, олон улсын хүүхдийн утга зохиолын судлалын нийгэмлэгийн «Федрус» сэтгүүлийн нэг дугаарыг монголын хүүхдийн утга зохиолд зориулан гаргах ажил зохион байгуулж байна.

	Энэ бүхнийг эргэцүүлэн бодоход манай хүүхдийн утга зохиол сүүлийн арван жилд зөвхөн өөрийн орноор барахгүй олон улсын хүүхдийн утга зохиолын тавцанд зохих байр сууриа эзэлж байгаа нь ойлгомжтой болно.

	Сүүлийн арван жилд хүүхдийн зохиолын судлал шүүмжлэлийн ажил ихээхэн далайцыг олсон гэхэд болно. Юу гэвэл хүүхдийн утга зохиолоор дагнан бичсэн шүүмжлэл судлалын хэд хэдэн ном тусгайлан хэвлэгдлээ. (Л. Түдэвийн «Хүүхдийн зохиолын онцлогууд» 1977 он, Д. Өлзийбаярын «Хүүхдийн зохиолын тухай бодол» 1979 он, X. Сампилдэндэвийн «Аман зохиол ардын үзэл санааны тусгал» 1977 он, Ч. Арьяасүрэнгийн «Орчин цагийн монголын хүүхдийн утга зохиол» 1980 он, зэрэг болно).

	Сүүлийн арван жилд хүүхдийн утга зохиолд шинэ залуу авьяастнууд олноор орж ирлээ. Тэдгээрийн нэлээдийн бүтээл энэхүү дээж бичигт орсныг бас л тэдний болон хүүхдийн утга зохиолын ололт гэж үзэж болно.

	Монголын зохиолчдын Эвлэлийн Хороо 1979 онд хүүхдийн зохиолчдын онол, практикийн семинарыг зохион байгуулж, түүнд Зөвлөлтийн хүүхдийн нэрт зохиолч, судлаач нар оролцсон нь ихээхэн чухал ач холбогдолтой боллоо.

	Хүүхдийн утга зохиол ийнхүү өдрөөс өдөрт өсөж өндийж байна. Энэ өсөлт нь манай социалист байгуулалтын хурдац, ард түмний оюун санааны баялгаас эх үндэс, шим шүүсээ авдаг тул зогсолтгүй урагш тэмүүлсэн амьд үйл явц юм. Манай амьдралын хамаг баяр баясгалан, цог золбоо, үхэшгүй мөнхийн увдис үр хүүхдүүдэд маань байдаг болохоор тэдний тухай зохиол мөн л тэдний жавхаагаар жигүүрлэж төгсгөлгүй үргэлжлэх бөгөөд үлгэрийн ид шидийг үнэн байдал болгож байгаа ард түмний ариун үйлсийн гайхамшгийг харуулах шинэ үлгэр, шинэ туульс жилээс жилд олширсоор байх нь дамжиггүй. Гагцхүү үзгээ хурц байлгаж, үгийнхээ чадал, авьяасынхаа дөлийг ямагт бадрааж, суут сайхан үйлсийн сайн бичээч байхын эрмэлзэл нь зохиолч бидний ариун дээд үүрэг мөн.

